Nafarroako Parlamentuko Mahaiak, 2017ko otsailaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita lan-mahai bat sor dezan, talde politikoen ordezkariek eta Gizarte Zerbitzuen Zorroan jasotako esparru guztietako hirugarren sektoreko erakundeen ordezkariek osatuta, zorroan jasotako programak, prestazioak eta zerbitzuak berrikusteko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroako Alderdi Sozialista parlamentu-taldeak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko.

Gizarte Zerbitzuei buruzko abenduaren 14ko 15/2006 Foru Legeak xedatzen du gizarte zerbitzuen zorroan ezarriko direla gizarte zerbitzuen sistema publikoko zerbitzuak eta prestazioak.

Zorro hori foru dekretu bidez arautu zen 2008an, arestian aipatutako legean jasotako eskubide subjektiboak zehazteko eta gauzatzeko. Zorroan jasotzen dira gizarte zerbitzuen sistema publikoko prestazioak, udal nahiz foru eskumenekoak, nafar herritar guztientzat ezarri beharrekoak.

Gure ustez, gizarte zerbitzuen zorroak gaur egun ez die behar bezala erantzuten desgaitasuna eta menpekotasuna duten pertsonen gizarteratzea eta autonomia sustatzearen arloko beharrizanei; horrenbestez, ez da bere helburuak erdiesten ari hartzaileen eta horiek ordezkatzen dituzten elkarteen parte-hartzeari eta bizi-kalitateari dagokienez, prestazio horien diseinuaz, exekuzioaz eta ebaluazioaz denaz bezainbatean.

Sozialisten parlamentu-taldearen ustez, indarrean urte batzuk daramatzalarik, ebaluazio bat egin beharra dago, ikusteko ea arautzen diren prestazioek nola erantzuten dieten herritarren beharrizanei ikuspegi biopsikosozial batetik. Errealitate soziala etengabe ari da aldatzen, eta zerbitzuak eta prestazioak errealitate horri doitu beharra dago, pertsona guztien beharrizanei hobeki eta eraginkortasun handiagoz erantzuteko.

Prestazioak kudeatzeko eredua nahiz prestazioak berak berrikusi beharra dago, zorroak arautzen dituen esparruetan azaltzen ari diren errealitate berriei erantzunen dieten prestazio eta zerbitzu berriak jasotzeko xedez, bai eta azken urteotan autonomia erkidegoetan, nazioan eta nazioartean onetsitako araudi berrian jasotakoak ere (Europako Gobernantzaren Liburu Zuria, desgaitasuna duten pertsonen eskubideei buruz NBEak onetsitako adierazpena... ).

Horregatik guztiagatik, honako erabaki proposamen hau aurkezten dugu:

Nafarroako Parlamentuak Nafarroako Gobernua premiatzen du lan-mahai bat sor dezan bi hilabeteko epean, talde politikoen ordezkariek eta gizarte zerbitzuen zorroan jasotako esparru guztietako hirugarren sektoreko erakundeen ordezkariek osatua, zorroan jasotako programak, prestazioak eta zerbitzuak berrikusteko xedez, haiek legedi indardunari jarraikiz gaurkotzeko eta nafar gizartearen errealitate eta beharrizan berriei egokitzeko, halako moduan non, besteak beste, jasoko baitira zahartzeak dakartzan erronkak, desgaitasuna duten pertsonen erabateko gizarteratzea eta espazio soziosanitarioaren garapena.

